
Angiospermae və ya
ÇİÇƏKLİ BİTKİLƏR ŞÖBƏSİ
Anthophyta
Müasir geoloji dövrdə yerin bitki örtüyündə çiçəkli bitkilər üstünlük təşkil edir. Hazırda yerin bitki örtüyündə 250 minə qədər çiçəkli bitki növünə təsadüf olunur. Çiçəkli bitki növlərinin sayca çox olmasına baxmayaraq, bunların hamısı üçün səciyyəvi olan bir sıra əlamətlərin olduğu göstərilə bilər. Çiçəkli bitkilərdə səciyyəvi əlamətlərdə birinci növbədə, çiçəkdə dişiciyin olması qeyd olunmalıdır. Dişicik bir və ya bir neçə meyvə yarpağının (makrosporofil) kənarları ilə bitişməsində əmələ gəlmişdir. Dişiciyin enliləşmiş – yumurtalıq adlanan aşağı hissəsində bir və ya bir neçə yumurtacıq (dəyişkənliyə uğramış makrosporangi) yerləşir. Mayalanmadan sonra yumurtacıq toxuma çevrilir və yumurtalığın divarı isə qalınlaşaraq, dərivari və ya ətləşmiş şəkil alaraq, toxum və ya toxumları əhatə edir və meyvə əmələ gəlir. Beləliklə, çılpaqtoxumlulardan fərqli olaraq çiçəkli bitkilərdə toxum meyvənin içərisində yerləşir və buna görə bunlar örtülütoxumlu bitkilər adlanır. Məlum olduğu kimi, çılpaqtoxumlularda yumurtacıqlar makrosporofillərin üzərində açıqda yerləşir və mayalanmadan sonra toxumlarda makrosporofillərin (toxum pulcuqlarının) üzərində açıqda əmələ gəlir. 
Çiçəkli bitkilərdə yumurtacıq qapalı yerdə (yumurtalıqda) yerləşdiyində dişiciyin yuxarısında ağızcıq əmələ gəlmişdir. Tozcuqların əmələ gəlməsi, tozlanma, mayalanma və toxumun inkişafı çiçəkdə gedir, beləliklə, çiçəyin olmasıda örtülütoxumlular tipinə daxil edilən bitkilərin səciyyəvi əlamətlərindəndir. 
Müasir bitki morfologiyasında çiçəyə dəyişkənliyə uğramış spordaşıyan, budaqlanmayan zoğ (strobil) kimi baxılır.
Tam inkişaf etmiş çıçəkdə çiçəkyanlığı, androsey və ginesey olur. Bitkilərin növündən asılı olaraq çiçəyin quruluşunda geniş müxtəlifliyə təsadüf olunur. Bitki morfologiyası fənnində çiçək və onun müxtəlifliyi haqqında ətraflı məlumat verilir. Çiçəkli bitkilərin yumurtacığında çılpaqtoxumlularda fərqli olaraq rüşeym kisəsi inkişaf edir və arxeqonilər olmur. Rüşeym kisəsi əksərən 8 hüceyrədən təşkil olunur, onlardan üçü (yumurta hüceyrə daxil olmaqla) sinergid quruluşlu, digər üçün antipod quruluşlu təşkil edir və iki ədəd hüceyrə isə kopulyasiya edərək diploid mərkəz hüceyrəni əmələ gətirir. Sinergid quruluşlu rüşeym kisəsinin mikropile yerləşən ucuna yaxın yerdə, antipod qrupu isə kisənin onlara nisbətən əks ucunda yerləşir. Çiçəkli bitkilərdə mayalanma zamanı spermilərdən biri yumurta hüceyrəni, digəri isə mərkəzi hüceyrəni mayalandırır. Belə mayalanmaya ikiqat mayalanma adı verilmişdir. İkiqat mayalanmanın ətraflı təsviri bitki anatomiyası və morfologiyası fənnində verilir. Mayalanmış yumurtahüceyrədən diploid rüşeym və mayalanmış mərkəzi hüceyrədən isə triploid (xromosomlarının sayı üç qat) olan endosperm inkişaf edir. Burada əmələ gələn endosperm ikinci endosperm adlanır və arxeqonili bitkilərin endospermlərində tamamilə fərqlənir. Arxeqonili bitkilərin endospermi dişi cücərtidir, haploiddir. Beləliklə, çiçəkli bitkilər üçün rüşeym kisəsi, ikiqat mayalanma, triploid olan ikinci endospermin əmələ gəlməsi səciyyəvi əlamətlərdəndir. 
Çiçəkli bitkilərdə erkək və dişi qametofitlərin daha da reduksiya etdiyi səciyyəvi əlamətdir. Erkək qametofit (tozcuq) burada vegetativ və generativ olmaqla iki hüceyrədən təşkil olunmuşdur. Çiçəkli bitkilərdə tozcuq inkişaf edərkən çılpaqtoxumlulardan fərqli olaraq erkək cücərtinin vegetativ toxumasının qalınlığı şəklində protalial hüceyrələr əmələ gəlmir. Çılpaqtoxumlularda dişi qametofit endosperm şəklində olduğu halda, çiçəkli bitkilərdə dişi qametofitin rüşeym kisəsində antipod hüceyrələri şəklində qaldığı göstərilir. 
Çiçəkli bitkilərin ötürücü sistemi çılpaqtoxumlulara nisbətən daha da təkmilləşmişdir və adətən, ötürücü borulardan (traxeylərdən) təşkil olunmuşdur. Çiçəkli bitkilərin ancaq bəzi əmələgəlmə etibarilə qədim nümayəndələrində traxeidlərə təsadüf olunur. 
Qazıntı halında qalıqları öyrənilərkən çiçəkli bitkilərin Mezazoy erasının Təbaşir erasında geniş ayıldığı göstərilir. İlk çiçəkli bitkilərin Yura və hətta ola bilsin, Trias dövründə formalaşdığı güman olunur. Təbii şəraitə daha yaxşı uyğunlaşmış əlamətlərə malik olduqlarından (təkmilləşmiş morfoloji, anatomik əlamətlər, ikiqat mayalanma, meyvənin əmələ gəlməsi və s.) çiçəkli bitkilər Trias və Yura dövründə bitki örtüyündə təşkil edən çılpaqtoxumluları tədricən sıxışdıraraq aradan çıxarmış və Mezazoyun ikinci yarısından başlayaraq geniş yayılmağa müvəffəq olmuşdur. 
Hazırda çiçəyin əmələ gəlməsi və çiçəkli bitkilər üçün hansı qədim çılpaqtoxumluların mənşə olduğu haqda, onların bennettitlərdən, knetum (knetum, açılıq otu) tipli bitkilərdən, toxumlu qıjılar və ya keytonilər kimi çılpaqtoxumlulardan əmələ gəldiyi barədə müxtəlif mülahizələr irəli sürülür.
Bennettitlərin strobilində örtücü yarpaqların, mikro və makrosporofillərin düzülüşündəki ardıcıllıq, müasir çiçəkli bitkilərdə çiçək üzvlərinin (çiçəkyanlığı yarpaqları, erkəkcik və dişiciklər) düzülüşünə oxşardır. Buna baxmayaraq bennettitin strobilində dişiciyin olmaması, meyvənin əmələ gəlməsi və s. əlamətlər nəzərə alınarsa çiçəkli bitkiləri mənşə etibarilə, bilavasitə bennettitlərlə bağlı hesab etmək qeyri – mümkündür.
Keytonilərdə makrosporofillər kənarları ilə irəli doğru bükülərək yumurtalığa və ağızcığa oxşar alırdısa da bunlarda çiçəyəbənzər orqan əmələ gəlmirdi. Toxumun örtülü olması kimi əlamətlərə toxumlu qıjılarda da təsadüf olunmur. 
Çiçəkli bitkilərin knetum tipli bitkilərdən əmələ gəlməsi haqqında mülahizənin tərəfdarları ilk örtülütoxumlu bitkilərin çiçəklərinin yanlığı olmayan, bircinsli, küləklə tozlanan – müasir florada yayılan tozağacı və ya qovağabənzər çiçək bitkilər olduğunu göstərirlər. Bu mülahizəyə görə hər bir çılpaqtoxumlunun bir neçə strobilinin (çiçəyinin) yığımı (çiçək qrupu) kimi baxılır. Çiçəyin əmələ gəlməsi haqqında irəli sürülən (Bettşteyn) belə mülahizəyə belə mülahizəyə psevdoantos adı verilmişdir. Müasir florada təsadüf olunan geniş müxtəlifliyə malik olan çiçəklərin bircinsli küləklə tozlanan çiçəklərin dəyişməsindən əmələ gəldiyini güman etmək çətindir.
Çiçəyin əmələ gəlməsi haqqında irəli sürülən mülahizələrdən Telom nəzəriyyəsinə görə (Simmerman) ali bitkilərin orqanlarının psilofitlərdə müşahidə olunan haçavari budaqlanmış telomların dəyişməsindən əmələ gəldiyi göstərilir. Telom nəzəriyyəsinə görə çiçəyin sporangi daşıyan sintelomların təkamülü nəticəsində əmələ gəldiyi və vegetativ zoğla paralel şəkildə formalaşdığı qeyd olunur. 
Hazırda müqayisəli – morfoloji tədqiqata əsaslanaraq çiçəyin dəyişkənliyə uğramış sadə, budaqlanmayan zoğ olduğu haqqında mülahizə daha geniş bəyənilir. Bu mülhizəyə euantos və ya strobil nəzəriyyəsi adı verilmişdir. Konusabənzər qabarıq çiçək yatağı üzərində, spiral qaydada düzülmüş çox miqdarda çiçək üzvləri olan çiçəklərin (məsələn, bir sıra maqnoliya çiçəklilərdə olduğu kimi)morfoloji cəhətdən budaqlanmayan zoğa və habelə iriyarpaqlı çılpaqtoxumluların ikicinsli strobilinə oxşar olduğu euantos nəzəriyyəsinin inandırıcı olduğu göstərir.
Euantos nəzəriyyəsinə görə ilk əmələ gələn çiçək – ikicinsli, iri əlvan çiçəkyanlığı olan və həşəratla tozlanan çiçəklər olublar. Çiçəyin belə prototipinin müasir florada təsadüf olunan müxtəlif çiçək formalarının əmələ gəlməsi üçün mənşə olduğu göstərilir. Beləliklə, çiçəkli bitkilərin tam formalaşmış dişiciyi olmayan, hər hansı isə ikicinsli strobili olan iriyarpaqlı çılpaqtoxumlulardan əmələ gəldiyi güman olunur. Belə təsəvvür oluna biləcək qədim çılpaqtoxumlu alçaq gövdəli toxumlu qıjılara, bennettit və saqovniklərə oxşar bitkilər olublar. 
Strobil nəzəriyyəsinə müvafiq çiçək üzvlərinin sayının azalması, onların dairəvi və qarşılıqlı şəkildə düzülüşü, alt yumurtalıq, küləklə tozlanma, çiçəyin bircinsli olması kimi əlamətlərin bitkinin müxtəlif tozlanma amilinə uyğunlaşması nəticəsində sonradan əmələ gəldiyi güman olunur. Müxtəlif yaşayış şəraitinə uyğunlaşma nəticəsində generativ orqanlarla bərabər bitkilərin vegetativ orqanları da geniş dəyişkənliyə uğramışdır. İlk əmələ gələn çiçəkli bitkilərin alçaqboylu, monopodial budaqlanan bitkilər olduğu və onların simpodial budaqlanan iri ağaclar üçün mənşə olduğu göstərilir. 
Müxtəlif vaxtlarda, ayrı – ayrı təkamül istiqamətlərində ağac formalardan kol, yarımkol, daha sonra çoxillik, ikiillik və nəhayət birillik bitkilər əmələ gəlmişdir. Yaşayış şəraitinə uyğunlaşma nəticəsindəçiçəkli bitkilərin yarpaqları, çiçək və meyvələrinin quruluşunda, kimyəvi tərkibi və fizioloji xüsusiyyətlərində bir – birindən fərqlənən bir çox yeni əlamətlər əmələ gəlmişdir. 
Çiçəkli bitkilər avtotrof, yaşıl bitkilərdir. Bunların çox az bir hissəsi sonradan hetetrof qidalanmaya uyğunlaşma nəticəsində parazit və ya saprofit (qızılı sarmaşıq, kəhrə növləri, bəzi səhləbkimilər və s.) bitkilər olmuşlar.
Çiçəkli bitkilər əsasən quru şəraitində yaşayaraq Yer kürəsinin hər yerində təsadüf olunur. İynəyarpaqlı meşələrin yayıldığı sahələr və tundra qurşağı nəzərə alınmazsa, Yer kürəsində çiçəkli bitkilər bitki örtüyünü təşkil edən əsas bitkilərdir. Çiçəkli bitkilərin az bir hissəsi sonradan su şəraitində yaşamağa uyğunlaşaraq, çay, göl və s. yayılmışdır. Dəniz və okeanlarda yayılan çiçəkli bitkilərin sayı (təxminən 30 – a qədər növ) daha azdır.
Çiçəkli bitkilərdən yeyilən, yem və dərman bitkiləri efir yağları, aşı maddəsi alınan, yağlı lifli, qatranlı, alkoloidli bitkilər, oduncağından sənayedə və yanacaq kimi istifadə olunan və s. bitkilər insanların həyatı üçün əhəmiyyətli bitkilətdir. Hazırda insanlar tərəfindən təxminən 30 minə qədər növdən, geniş miqyasda becərilən ancaq 1000 - ə qədər növdən istifadə olunur.
Qeyd olunduğu kimi, Yer kürəsinə 250 minə qədər çiçəkli bitki növünə təsadüf olunur. Bitki sistematikasına məlum olan çiçəkli bitki növləri təxminən 10 minə qədər cins və 300 – dən artıq fəsilə üzrə qruplaşdırılır.
Əksər botaniklər çiçəkli bitkiləri ikiləpəli və birləpəli olmaqla iki sinfə bölürlər.
İkiləpəlilər rüşeymdə iki ləpəyarpağı, ötürücü topalarının açıq, kambi qatının olması, ana kökün inkişaf etməsi, yarpağın torvari damarlanması, çiçəyin 4 – 5 üzvlü olması ilə və onların dairəvi, yarımdairəvi və ya spiral qaydada düzülməsi ilə xarakterizə olunur. 
Birləpəlilər rüşeymdə bir ləpəyarpağı, ötürücü topaların qapalı olması, əsas köklərin əvəzinə əlavə köklərin inkişaf etməsi, yarpağın paralel və ya qövsvari damarlanması, çiçəyin üçüzvlü olması və onların dairəvi və ya yarımdairəvi qaydada düzülməsi kimi əlamətlərlə fərqlənir.
Qeyd olunanlarla bərabər bəzən bir sıra ikiləpəlilərdə ləpə yarpaqlarının bitişməsi və ya ləpə yarpaqlarından birinin reduksiyası nəticəsində ləpə yarpağının bir olduğu göstərilməlidir. Tək bir ikiləpəli bitkidə (qaymaqçiçəyi, zirinc növləri və s.) kambi qatı inkişaf etmir və bəzi növlərdə çiçək üç üzvlü olur. İkiləpəlilər sinsinə aid edilən bəzi bağayarpağı növlərində yarpağın qövsvarı damarlandığı və kökün əlavə kök şəklində olduğu göstərilə bilər. 
Göstərilən müstəsna hallara baxmayaraq sinifləri səciyyələndirən əlamətlər birgə nəzərdən keçirilərsə, bir və ikiləpəlilərin aydın şəkildə fərqləndiyi görünər.
Alimlər tərəfindən bitkilərin təsnifatı haqqında bir sıra sistemlərin təklif olunduğuna baxmayaraq hələ indiyə kimi ümumi qəbul olunmuş sistemin olmadığı qeyd olunmalıdır. Hazırda belə çiçəkli bitkilərin daha primitiv quruluşlu olması kimi fundamental məsələlər mübahisəlidir.
XIX əsrin axırlarında və XX əsrin əvvəlində alman alimi Engler və Avstriya alimi P. Bettşteynin sistemi, geniş miqyasda istifadə olunurdu. Onlar öz sistemlərinin tərtib olunmasında çiçək yanlığı zəif inkişaf etmiş və ya çiçək yanlığı olmayan, çiçək üzvlərinin sayı az olan, küləklə tozlanan tozağacı, fısdıq, söyüdçiçəklilər kimi fəsilələrin daha primitiv olduğunu əsas götürürlər. İndi belə mülahizənin düzgün olmadığı və qeyd olunan bitkilərin çiçəklərinin küləklə tozlanmaya uyğunlaşma nəticəsində sadələşdiyi göstərilir.
Hazırda təklif olunan sistemlərdə daha primituv bitki qrupu kimi sistemin əvvəlində çiçək yatağı qabarıq, çiçək üzvlərinin sayı çox, çiçək yanlığı ikiqat olan, həşəratla tozlanan maqnoliya, qaymaqçiçəklilər, zirincçiçəklilər kimi fəsilələr qoyulur. Belə sistemlər SSRİ alimlərindən Kuznetsov, Buş, Qrossheym, Kozö – Polyanski, Taxtacyanın sistemi, ABŞ alimlərindən Bessi, Pula, Şafnerin, Hollandiya alimi Qallirin, İngiltərə alimi Qetçinsonun, Macarıstan alimi Şoonun sistemləri göstərilə bilər.  


İKİLƏPƏLİLƏR SİNFİ 
Dicotyledoneae
Qeyd olunduğu kimi sinfin nümayəndələri rüşeymində iki ləpə yarpağı xarakterizə olunur. Ləpə yarpaqları qarşılıqlı şəkildə oturur və rüşeymin oxuna nisbətən yanda yerləşir. Rüşeym gövdəciyinin boy atma konusu ləpə yarpaqlarının arasında olur. Yarpaqları lələk və ya barmaqvari şəkildə damarlanır. Toxumdan cücərən ikiləpəlilərdə rüşeymin kökcüyündən inkişaf edən kök, əsas kök şəklini alır və uzunömürlü olur. Kambi qatı olduğundan gövdələri qalınlaşır. Ötürücü topaları gövdədə dairəvi şəkildə yerləşir. Əksəriyyət ikiləpəlilərdə çiçək üzvləri dairəvi şəkildə düzülür, çiçəklər 4 – 5 və ya bəzən 2 üzvlü olur.
Sıra, fəsilə və növlərinin sayına görə ikiləpəlilər birləpəlilərə nisbətən daha geniş sinifdir. İkiləpəlilər sinfinə aid edilən növlər 290 – a qədər fəsilə üzrə qruplaşdırılır. İkiləpəlilər sinfində ağac və kolşəkilli növlərinin sayı çoxdur. Birləpəlilərdə isə nadir növlər ağac və kol şəkilli bitkilərdir.
İkiləpəlilərin, əmələgəlmə etibarilə qədim nümayəndələrində vegetativ və generativ orqanların əlamətləri əksərən sadədir (sadə və tam kənarlı yarpaq, qabarıq çiçək yatağı, üst yumurtalıq, sadə çiçəkyanlığı, çiçək üzvlərinin spiral düzülüşü və s.). Belə sadə əlamətlərə ikiləpəlilərdən olan bəzi çoxmeyvəlilərə də təsadüf olunur. 
Çoxmeyvəlilər (Policarpicae) qrupu çiçəyin müntəzəm, çiçəkyataöının qabarıq və ya konusabənzər, çiçək üzvlərinin səbəst, sayının qeyri – müəyyən olması və spiral qaidədə düzülməsi, meyvələrinin çoxtoxumlu çalovmeyvə olması, bəzi növlərində yumurtalığın tam qapalı olmaması kimi əlamətlərlə fərqlənir. Ginesey, əsasən, apokarp olduğundan çiçəkdə dişiciyin sayı və daha sonra və onlardan əmələ gələn meyvələrin miqdarı çox olub və ona görə bunlara çoxmeyvəlilər deyilir. 
Müasir geoloji dövrdə qeyd olunan sadə əlamətləri daşıyan xarakter növlərə çoxmeyvəlilərdən olan bəzi fəsilələrdə (məsələn, maqnoliya və qaymaqçiçəklilər fəsilələrinə aid bəzi növlərdə) təsadüf etmək olar. 
Təbii ki, müxtəlif ekoloji şəraitə, tozlanma və yayılma amilinə uyğunlaşma nəticəsində ikiləpəlilərdən olan qədim bitkilər təkamülə uğramış və hazırda geniş yayılmış mürəkkəbçiçəklilər kimi bir çox ali quruluşlu əlamətlərə (alt yumurtalıq, bitişik çiçək yanlığı, səbət tipli çiçək qrupu və s.) malik bitkiləri əmələ gətirmişdir. Qədim bitkilər müxtəlif istiqamətlərdə təkamül etmişlər və bir – birindən fərlənən ali quruluşlu əlamətlərə malik bitki qrupları törətmişlər. Qeyd edilməlidir ki, bir sıra ikiləpəlilərdə şəraitə uyğunlaşma nəticəsində əlamətlərin sadələşməsi də (məsələn, küləklə tozlanmaya uyğunlaşma nəticəsində çiçək yanlığının reduksiyası və s.) müşahidə olunur. 
İkiləpəlilər sinfi daxilində təkamül prosesi və sinfin nümayəndələrinin müxtəlif inkişaf mərhələsində durduğu nəzərə alınaraq sinfə daxil edilən növləri bəzən ayrıləçəklilər və bitişikləçəklilər deyə iki yarımsinif üzrə qruplaşdırırlar.


AYRILƏÇƏKLİLƏR YARIMSİNFİ
Bu yarımsinfin nümayəndələrində çiçəkyanlığı sadə (tac və ya kasacıqşəkilli) və ya ikiqat olur, bəzi növlərində isə çiçəkdə yanlıq inkişaf etmir. Tacşəkilli sadə çiçək yanlığında və habelə ikiqat yanlıqlı çiçəkdə ləçəklər sərbəst olur. Kasacıqşəkilli çiçək yanlığında kasacıq yarpaqları növündən asılı olaraq sərbəst və ya bitişik olur. Yarımsinfin nümayəndələrinin əksəriyyətində çiçək yanlığı ikiqatdır, çiçək üzvləri dairəvi düzülür və yanaşı dairədə olan çiçək üzvləri bir – birilə növbələşir. Çiçək üzvlərinin yarım dairəvi şəkildə düzülməsi hallarına da çox təsadüf olunur. Yarım dairəvi düzülüşdə çiçək yanlığı yarpaqları dairəvi, erkəkciklər və dişiciklər və ya təkcə dişiciklər spiral şəklində düzülür. Yarısinifdə bitkinin növündən asılı olaraq ginesey apokarp və ya sinkarp, yumurtalıq üst və ya alt vəziyyətdə ola bilər. Ayrıləçəklilərin əksəriyyətinin yumurtalığında intequment ikiqat olur. 
Ayrıləçəklilərin bəzi nümayəndələrində yarımsinif üçün yuxarıda verilən səciyyəvi əlamətlərdən fərqlənən hallara da təsadüf olunur. Məsələn, yarımsinfin bəzi fəsilələrində ləçəklərin qismən və ya hətta tamamilə bitişməsinə rast gəlinir. Buna baxmayaraq belə nümayəndələr başqa əlamətləri ilə birgə nəzərə alınaraq bitişikləçəklilər yarımsinfinə deyil, ayrıləçəklilər yarımsinfinə daxil edilir. Yarımsinifdə daha ali təkamül mərhələsində yerləşən bir sıra növlərdə yumurtacıqda intequment birqat olur.
Ayrıləçəklilər yarımsinfinə daxil edilən növləri, adətən, 1) Sərbəstləçəklilər (Dialypetalae) və 2) Birörtüklülər (Monochlamydeae) olmaqla iki qrupa ayırırlar. 
Sərbəstləçəklilər qrupuna çiçək yanlığı sadə və ya ikiqat olan növlər toplanır. Qrupun əksəriyyət nümayəndələri entomofil bitkilərdir. Bu qrupun sadə nümayəndələrində çiçək üzvləri spiral və ya yarım dairəvi şəkildə düzülür. 
Birörtüklülər qrupunda çiçəkyanlığı inkişaf etməyən və ya çiçək yanlığı nəzərə çarpmayan, kasacıqşəkilli olan növlər daxil edilir. Qrupun əksəriyyət nümayəndələri anemofil (küləklə tozlanan) bitkilərdir. 
Məlum olduğu kimi, ümumiyyətlə, çiçəkli bitkilər üçün mənşə olan bitkilərin çiçəyinin budaqlanmayan zoğabənzər (çiçək yatağının qabarıq, çiçək üzvlərinin sərbəst, sayının qeyrı – müəyyən olması, spiral qaidədə düzülməsi və s.) əlamətlərə malik olduğu güman olunur. Çiçəkli bitkilər üçün mənşə olmuş qədim bitkilərin çiçəklərinə xas olan əlamətlərə sərbəstləçəklilər qrupunun nümayəndələrində təsadüf olunduğundan bunların daha qədim olub, başqa çiçəkli bitki qrupları üçün mənşə olduğu müasir sistematikada daha geniş müşahidə olunan nəzəriyyə kimi gostərilə bilər. 
Müasir sistematiklərin əksəriyyətinin fikrincə birörtüklülər qrupunun nümayəndələri küləklə tozlanma şəraitinə uyğunlaşma nəticəsində qədim sərbəstləçəklilərdən əmələ gəlmişlər. Küləklə tozlandıqlarından bunlarda çiçək yanlığı nəzərəçarpmayan kasavari şəkil almış və ya tamamilə reduksiya etmişdir. Beləliklə, sərbəstləçəklilər və birörtüklülərin qədim çiçəkli bitkilərdən müstəqil əmələ gəlib və paralel şəkildə təkamül etdikləri göstərilir.
Sərbəstləçəklilər qrupu fəsilələrin sayı və fəsilələrdə növ və cinslərin sayına görə birörtüklülərə nisbətən nisbətən çox zəngindir. Sərbəstləçəklilər qrupuna müşahidə olunan təkamül istiqamətlərindən çoxu bitişikləçəkli növləri əhatə edən sıra və fəsilələrlə nəhayətlənir. Bu hal bitişikləçəklilərin ikiləpəlilər sinfində ayrı – ayrı təkamül istiqamətində müxtəlif üsulla həşaratla tozlanmaya uyğunlaşma nəticəsində  formalaşdığını göstərir.
Qeyd olunan sərbəstləçəklilərin ayrı – ayrı qruplarının təkamül etibarilə özünəməxsus səviyyədə durduğunu və hər birinin müxtəlif istiqamətdə bitişikləçəklilər üçün mənşə olduğunu göstərir. Bunu nəzərə alaraq müasir sistematikada ikiləpəlilərin ayrıləçəklilər və bitişikləçəklilər kimi iki yarımsinfə bölünməsi üsulu işlədilmir. Müasir sistematikada ikiləpəlilərin ayrı – ayrı qruplarının səviyyəsi, onların mənşə etibarilə əlaqələri və s. nəzərə alınaraq 6 yarımsinif üzrə qruplaşdırılması məqsədə müvafiq hesab edilir. 
İkiləpəlilərin: 1. Maqnoliid 2. Hamamelid 3. Kariofillid 4. Dilleniid 5. Rozid 6. Asterid yarımsinifləri haqqında məlumat verilir.
 

ROZİD YARIMSİNFİ
Rosidae
Yarımsinfin nümayəndələri ağac, kol və ya ot bitkilərdir. Yarpaqlarının ayası tam və ya müxtəlif şəkildə bölümlüdür. Çiçəkləri əksərən ikicinslidir, müntəzəm və ya qeyri – müntəzəmdir. Çiçəkyanlıqları ikiqatdır və ya bəzi növlərində ləçəklər olmur. Erkəkcikləri çoxdursa onlar çiçək yatağında kənardan mərkəzə doğru (sentropetal) ardıcıllıqla inkişaf edir. Tozcuğu, adətən, ikihüceyrəlidir. Ginesey apokarp və ya sinkarpdır. Parietal plasentasiya halı bunlarda nadir növlərdə müşahidə olunur. Toxumları endospermlidir və ya bəzi növlərinin toxumunda endosperm olmur.
Rozid yarımsinfinin mənşə etibarilə maqnoliid yarımsinfilə əlaqədar olduğu göstərilir. 
Yarımsinfə aid edilən bitkilər 19 – a qədər sıra üzrə qruplaşdırılır, onlardan gülçiçəyikimilər, paxlalılar, ətirşahkimilər və çətirçiçəklilər sıraları haqqında məlumat verilir.


ƏTİRŞAHÇİÇƏKLİLƏR SIRASI
Geraniales
Sıranın nümayəndələri əksərən ot bitkiləridir. Yarpaqları adətən, sadədir, yarpağın ayası tamdır və ya bölümlüdür. Arabir növlərdə yarpaq mürəkkəbdir. Əksəriyyət növlərində çiçək müntəzəmdir, beş üzvlüdur, çiçək üzvləri dairəvi düzülür. Arabir növlərində çiçək ziqomorfdur. Çiçək yanlığı ikiqatdır. Çiçəkdə erkəkciklər iki dairəvi və ya reduksiya nəticəsində bir dairə təşkil edir və çox zaman sapları qaidə hissəsində bitişmiş olur. Dişicikləri əksərən beş meyvə yarpağından təşkil olunur, yumurtalıqları üstdür.
Ətirşahçiçəklilər sırasının nümayəndələri tropik və mülayim iqlimli ölkələrdə yayılmış bitkilərdir. Sıraya daxil edilən bitkilər 8 fəsilə üzrə qruplaşdırılır. Bunlardan Azərbaycanın təbii bitki örtüyündə kətan və ətirşah fəsilələrinin nümayəndələrinə daha çox təsadüf olunur.


ƏTİRŞAHÇİÇƏKLİLƏR FƏSİLƏSİ
Geraniaceae
Əksər nümayəndələri kosmopolit areala malik olsa da bir çoxları  mülayim və subtropik iqlimli ölkələrdə yayılan 5 cins üzrə 750 növü vardır. Azərbaycanda 3 cinsin növlərinə rast gəlinir. Durnaotu və Ətirşah cinslərinə aid olan növləri Azərbaycanda geniş yayılıb. Kulturada olan Şamdangülü isə dekorativ bitki kimi otlaqlarda becərilir. “ Azərbaycan florası ” kitabında bu fəsiləyə daxil edilmiş Biebersteinia cinsi hazırda müstəqil fəsilə statusuna yüksəlib. Fəsilənin nümayəndələri birillik, çoxillik otlar və bəzi növləri yarımkol bitkilərdir. Yarpaq ayası bölümlü, sadə və ya mürəkkəbdir, növbəli və ya qarşılıqlı düzülür. Yarpaqaltlıqları vardır. Çiçəkləri müntəzəmdir, bəzi növlərində zəif dərəcədə ziqomorfdur. Çiçək 5 üzvlüdür, çiçək üzvləri dairəvi yerləşir. Çiçək yanlığı iki qatdır, erkəkcikləri 10, bəzi növlərdə 5 və ya 15 olur. Dişicik 5 meyvə yarpğından təşkil olunmuşdur, yumurtalığı üstdür. Dişiciyin sütuncuğu birdir. Əksəriyyət növləri həşəratla çarpaz tozlanan bitkilərdir. Meyvəsi qutucuqdur və ya meyvə yetişəndə uzunlaşmış buruncuğu olan meyvəciklərə bölünür. Meyvə toxumları yetişən zaman onları ətrafa tullandırmağa səbəb olan əlamətlərin olması da səciyyəvidir. 
Fəsilə daxilində becərilən şamdangülü yabanı cinslərdən həmçinin çiçəyinin müntəzəm olması ilə seçilir. Yabanı cinslər isə meyvəciyin buruncuq hissəsinin forması və erkəkciklərdə tozcuqların xüsusiyyətləri ilə fərqləndirilir. 
Geranium (ərtirşah). 
Şimal yarımkürəsinin mülayim iqlimli ölkələrində yayılan 400 növü vardır. Azərbaycanın əksər rayonlarında arandan alp qurşağınadək, ən müxtəlif birmə şəraitində - meşə və kolluqlarda, tarlalard, yol kənarı, bağ və bostanlarda, çəmənliklərdə yayılıb. Birillik və çoxillik bitkilərdir. Yarpağın ayası barmaqvari və ya dilimlidir. Çiçəkləri iki – iki və ya bəzən tək – tək yarpaqların qoltuğunda yerləşir. Çiçəkyanlığı yarpaqları sərbəstdir. Erkəkcikləri 10 – dur, iki dairə üzrə yerləşirlər, hamısının tozluğu var və çiçəkdə staminodu yoxdur. Dişiciyi 5 meyvə yarpağından təşkil olunmuşdur, yumurtalıqları 5 yuvalıdır, ağızcığı 5 bölümlüdür, bölümləri radial istiqamətdə ortadan kənara uzanan lövhəciklər şəklindədir.
Azərbaycanda ətirşahın daha çox təsadüf olunan növlərindən şərqi Qafqaz (Geranium albanum) və zərif (Geranium mole) növləri göstərilə bilər, çılpaq gövdəli dağ və Ruprext növləri az yayılan bitkilərdir. Əksər növləri efir yağlı, boya əhəmiyyətli, təbabətdə dərman bitkisi kimi geniş istifadə olunan, balverən, xüsusən dekorativ bitki kimi qiymətlidirlər. Bu məqsədlərdə ətirşah ta qədimdən dünyanın bir çox ölkələrində geniş becərilir.    
G.sanguineum, G.columbinum, G.dissectum, G.gymnocaulon, G.ibericum, G.montanum, G.platypetalum, G.sylvaticum, G.ruprechtii, G.robertianum, G.purpurenum, G.lucidum, G. palustre, G.collinum, G.albanum, G.depilatum, G.pusillum, G.mole, G.rotundifolium, G.divaricatum, G.sibiricum, G.tuberosum, G.lineurilolum.

Erodium (durnaotu).
Şimal yarımkürəsinin mülayim iqlimli ölkələrində, həmçinin Afrika, Avstraliya və Qafqazda yayılan 90 – a yaxın növü var. Azərbaycanda 9 növün nümunələrinə təsadüf olunur. Durnaotu növləri birillik və çoxillik otlardır, müxtəlif növlərinə arandan başlamış subalp qurşaqlarına kimi, quraq yamaclarda, çəmənlərdə, əkinlərdə təsadüf olunur. Geniş yayılmış növlərindən Sikatu d. göstərilə bilər. 40 sm - ə qədər hündürlüündə, üzəri tüklərlə örtülü, birillik bitkidir. Yarpağın ayası və ayanın seqmentləri lələk bölümlü və ya yarılmışdır. Lələkləri çəhrayı rənglidir, üstdə duran iki lələk nisbətən kiçik olduğundan çiçək azca ziqomorfdur. Yarpaq altlıqları enlidir, ağımtıl pərdəşəkillidir. Şamaxı d. növü 1928 – ci ildə Şamaxının Hacı – Qasım yaylağında M. Saxokiyanın topladığı herbari əsasında təsvir edilib (tip). Durnaboğaz d. növüdə Azərbaycandan (Şahdağ) təsvir olunub. Fəsilə daxilində meyvəciyin əlavəsinin qövsvari əyilmiş deyil (ətirşahda belədir) spiral şəkilli burulması və 10 ədəd erkəkciklərdən yalnız 5 – nin tozluğa malik olması ilə fərqləndirilir (5 erkəkcik tozluğunu itirmişdir və staminodi adlanır). Dişiciyin yumurtalığı və qalınlaşmış sütuncuğu hamar deyil, tinlidir, ağızcığı 5 bölümlüdür, purpur rənglidir. Cinsin növlərindən çiçəklər ikicinslidir, müntəzəm, az hallarda qeyri – müntəzəmdir. Kasayarpağı – 5, ləçəkləri – 5, erkəkcikləri – 10, yumurtalıq – üst, 5 – yuvalıdır və hər yuvada 1 yumurtalıq olur.  Meyvəsi 5 ədəd bir toxumlu meyvəciyə bölünür. Növləri əsasən meyvəciyinin yanında olan buruncuq adlanan çıxıntının ölçüləri və əlamətləri ilə asan seçilir. 

E.oxyrrhynchum, E.schemaxense, E.fumariodes, E.malacoides, E. strigosum, E. hoefftianum, E.ciconium, E.turkmenum, E.cicutarium
Pelargonium (şamdangülü).
Əsasən cənubi Afrikada yayılan 250 - ə yaxın növü var. Azərbaycanda bir neçə növü və hidrid formaları dekorativ otaq bitkisi kimi becərilir. Çiçəkləri qeyri – müntəzəmdir, 10 ədəd erkəkciklərdə 3 – 4 ədədi tozluqsuzdur. Kasayarpağı və ləçəkləri beşdir, meyvəciyi bir toxumlu, əlavəsi yuxarıya doğru burulandır.
P.zonale, P.radula 
 
  












ƏDƏBİYYAT


1.H.M. Qədirov  B.Ş. Quliyev
   Ali  bitkilər  sistematikası
2.M.E. Qurbanov – Ali  bitkilərin  sistematikası 
3.Azərbaycanın florası II cild


PLAN

1. Örtülütoxumlular şöbəsi
2. İkiləpəlilər sinfi 
3. Ayrıləçəklilər yarımsinfi
4. Rozid yarımsinfi
5. Ətirşahçiçəklilər sırası
6. Ətirşahçiçəklilər fəsiləsi



image1.PNG

image2.PNG

